Drage Pećničanke i dragi Pećničani.
Zadovoljstvo mi je da Vas mogu od srca pozdraviti i ukratko Vam javiti novosti iz našega sela.

Prvo da Vam javim da se spomenik polako radi, i ako dragi Bog dadne lijepog vremena, do Pećničkih susreta će biti gotov, kad je i otvaranje.

Novac se za sada prikuplja polako, ali nadam se da će i to uskoro malo više zaživiti, jer mjesec i pol će brzo proći.

Također Vas želim obavijestiti da sam neki dan bio u Tuzli, potpisao Memorandum sa Ministarstvom za izbjegla i raseljena lica, i da je za Hrvate sa područja opštine Vukosavlje namjenjeno 100.000, 00KM (stotisuća). Zato bih  Vas zamolio da  pripremite osnovne dokumente, a to su Osobna-sa prebivalištem u Vukosavlju, zatim reodne listove za djecu kao i Posjedovni list i Rješenje o povratu imovine.Ostali dokumenti se mogu izvaditi u opštini.

Moram Vas odmah napomenuti da osobe koje stavljate na kućne liste moraju također posjedovati osobne sa prebivalištem u Vukosavlju, inače se neće priznavati.

Naime, prošli puta su kandidati za donacije imali dosta neugodnosti, vezano za samu dokumentaciju iz razloga što ni u dopisu iz Ministarstva, koje je raspisalo konkurs, nije stojalo da kopije osobne moraju biti ovjerene, kao ni da rodni listovi maloljetnih članova obitelji koji su upisani u kućnu listu ne smiju biti stariji od 6 mjeseci, tako da su ljudi morali više puta dolaziti da bi kompletirali traženu dokumentaciju.

Kad već spominjem prošlu donaciju, volio bih također spomenuti da se nažalost priča da su donacije namještene, da je i Mjesna zajednica umješana u to, pa čak i Zavičajni klub „Pećnik“.

Ukratko, Mjesna zajednica Pećnik, kao i ostale dvije Mjesne zajednice,  je u Komisiji koja je sprovodila konkurs, imala jednog predstavnika, gospodina Jakova Šišića, koji je u komisiji bio na prijedlog Mjesne zajednice Pećnik, a po traženju Ministarstava.

Naime, komisiju su sačinjavali, kao prvo,  dva pomoćnika Ministara, po jedan iz Ministarstva Federacije BiH, kao i Ministarstva RS, predstavnik ispred opštine Vukosavlje, kao i po jedan član iz tri Mjesne zajednice ( Pećnik, Jakeš i Modrički Lug ).Skupština opštine Vukosavlje je na svojoj sjednici  i dala mandat ovoj Komisiji, kao što možete vidjeti u prilogu.

Komisija je imala zadatak da po Upustvima iz Ministarstava boduje kandidate ,obilaze objekte, i utvrde stanje na terenu.Svaka  Mjesna zajednica je predložila  socijalne slučajeve, radi posebnih uvijeta, koji se boduju u konkursu.

Mjesna zajednica Pećnik je predložila sljedeće kandidate:

Đuka Matijević, Marija Agatić, Ilija Jularić (Babin), Mirko Zekić i Ilija i Kata Juroš.

Đuka Matijević nije mogla proći iz razloga što je u evidenciji  Ministarvstva zavedena kao kandidat koji je prije dobio neku vrstu donacije, dok se Marija Agatić nije ni upisala.

Ostale tri obitelji su prošli na spisku, na osnovu dodatnih bodova zbog socijalnog stanja. 

Nebi htio da me netko  krivo shvati, jer mi je stvarno drago radi svih Vas koji ste prošli na spisku, ali vjerujem da mnogi smatraju da sam sistem bodovanja nije realan te da ne pokazuje stvarnu potrebu pojedinih kandidata na terenu. Jer, prvenstveno, bodovi se kupe najviše na broju članova koji se nalaze na Kućnoj listi podnosioca zahtjeva za obovu objekta, pa onda po nekim posebnim kriterijima.

Ali, to je tako propisano od strane Ministarstava i mi to moramo, htjeli ili ne htjeli, poštovati, pošto su Oni ti, koji nam omogućavaju-obezbjeđuju sredstva.

Još da napomenem sve koji su prošli u ovom krugu donacija, od 24 kuće, da je tender za projektanta gotov, i da će se za koji dan obavijestiti svi o daljnjim aktivnostima, i dogovoru sa projektantima.Tako da bi se nakon toga i izbora izvođača radova, moglo početi polako i raditi.

Evo da ne zaboravi napomenuti možda i najvažniju stvar za nas koji već duži niz godina živimo u Pećniku i patimo se sa vodom ljeti; ukratko, rezervar se za par dana počinje raditi, izvođač je izabran, i ubro će se početi i bušiti, tako da bi se ovo ljeto trebao riješiti i taj problem.

Toliko od mene za sada i nadam se da ćete u što većem broju doći na naše Pećničke susrete 2010.
Svi koji imaju kakvo pitanje ili kritiku, slobodno se mogu javiti na josip.suvalj@yahoo.com
Veliki pozdrav!!!!!!!!!!!!






                                                                 S poštovanjem:




                      
                                                                                Josip Suvalj
